Mirash Ivanaj: Njeriu Dhe Zyrtari

nga Dr. Odeta Zhegu

Të nderuar organizues e pjesëmarres të këtij aktiviteti,

Së pari përgëzoj iniciatorët e këtij përkujtimi, për vetë vlerat e paçmuara të të përkujtuarve, por edhe për rëndësinë që ka kjo përpjekje për shpluhurosjen e asaj pjese të historisë së Shqipërisë, që ka 70 vjet që shkruhet sipas qejfit të persekutorëve të dikurshëm e të sotëm.

Nuk i përkas direkt brezit që u burgos dhe që i njohu nga afër që herët të dy personalitetet që sot po përkujtohen - ne jemi të mëvonshëm dhe mund të quhemi brezi i “fëmijëve të kampeve të internimit”. 

Lazër Radin pata fatin ta njoh për së gjalli në rrethanat e persekutimit të pasburgut dhe në lirinë e mundimshme të viteve të para të demokracisë; një fat i ngjashëm për të gjithë shtresën që përfaqësonte. Përpjekje vërtet sizifiane kundër kohës për të nxjerrë në dritë thesarin e tij të mbijetuar intelektual, mes peripecive zhgënjyese për strehim e jetesë, për vete dhe familjen. Ai mbijetoi dhe vepra e tij doli e po del në dritë dita-ditës, nën kujdesin e fëmijëve të tij. Po të kishte pritur nga shteti, do të ishte sabotuar çdo përpjekje: bie fjala shteti e ka ende problem zyrtarizimin e Mit’hat Aranitit si përkthyes të mbi 250 titujve në Albanologji.

Përsa i përket figurës së Mirash Ivanajt, do të mundohem të përcjell konsideratat e tim eti, Mit’hat Aranitit, i cili gjatë jetës pati fatin ta njihte këtë figurë të mirënjohur personalisht, madje në dy periudha të jetës diametralisht të kundërta: në kulm të suksesit dhe në kulm të vuajtjes të tij.

Për rrethana të krijuara nga sjellja e shtetit komunist me prindërit e mi, unë pata një diferencë moshe të konsiderueshme me tim atë dhe për shumë vite jo çdo bisedë për regjimin e persekutimin bëhej hapur. Megjithatë mbaj mend mirë nga fëmijëria ime, emrin e Mirash Ivanajt, me konsideratat e babait për të: erudit i jashtëzakonshëm, tepër i rreptë dhe serioz në detyrë, i ndershëm deri në skajshmëri. Në ilustrim të ndershmërisë së Ivanajt, ai si me humor kujtonte një episod:

Mit’hat Araniti kishte kryer studimet e shkollës së mesme në Itali, me bursë të shtetit shqiptar, në Piza dhe në Romë, duke shkëlqyer në mësime dhe duke u renditur i treti në gjimnazin e Monte Marios, në Romë. Sistemi i vlerësimit në Itali ishte i tillë, që nota 10 konsiderohej si “nota e profesorit” dhe nxënësit e shkëlqyer merrnin deri në 9.

Krenar për suksesin e arritur në Itali, im atë kthehet dhe aplikon për bursë shqiptare, që të ndiqte studimet për mjekësi në Itali. Në atë kohë Ministri Ivanaj ishte në kulm të zbatimit të reformës së tij arsimore, pjesë e së cilës ishte edhe akordimi i bursave të studimit, fondi shtetëror për të cilat atë vit ishte i reduktuar. Edhe për shkak të faktit se shumë kandidatë kishin mbaruar shkolla të mesme ku mënyra e vlerësimit me notë ishte më dorëlëshuar se në Romë, im atë e pa veten jashtë zonës së bursave. Duke qenë se familja e tij nuk ishte në gjendje të tillë ekonomike që ta ndihmonte për studime, babai i kërkon takim Ministrit Ivanaj, që natyrisht e priti përzemërsisht. Me dëftesë në dorë, im atë i shpjegoi Ministrit rezultatet e tij, por ai i tha se, duke e ditur fare mire ç’nivel kishte ajo dëftesë e shkëlqyer italiane, pasi vetë vinte nga studimet në Itali, nuk mund te bënte asgjë për bursë shteti, pasi rregullat e shtetit për të ishin të padiskutueshme, si dhe për shkak se ai vetë, në dhënien e bursave, kishte zbatuar si kriter edhe vlerësimin e gjendjes ekonomike të kandidatëve, ku figuronin persona më të varfër se im atë. Propozimi i Ivanajt ishte që t’ia paguante nga xhepi i tij studimet babait, gjë e cila natyrisht nuk pranua prej tij. Punoi dy vjet për të mbledhur një sasi të ardhurash, që e ndihmuan pastaj të kryente studimet për drejtësi në Zagreb e të bëhej gjykatës.

Pas më shumë se 10 vjetësh, në Burgun e Artizanatit, në Mesagjerinë e famshme, u gjendën të dy të burgosur, tek përkthenin me shokë të tjerë, intelektualë poliglotë, gjithë bazën teorike që do të shfrytëzonte shteti i ri komunist për të ngritur strukturat e tij. I thotë Mit’hati me shaka Ivanajt: 

-Ta dish, prej teje i kam peshqesh 10 vitet e burgut! - Pse? - e pyet serioz ky i fundit. - Po të më kishe dhënë atë bursën atëherë, do isha sot mjek, do isha dënuar si të tjerët me nja dy vjet burg e do isha i lirë tani. Nuk mora bursën, mbarova drejtësinë, u dënova 10 vjet dhe s’dihet a dal. - Edhe sot që e di si shkuan gjërat, po të më jepej rasti, sërish të njëjtën gjë do të bëja. Unë nuk mundem t’i shkel kurrë ligjet e shtetit.

Babai në biseda miqsh kujtonte shpesh kulturën e tij enciklopedike, që e lejonte të përdorte rrallë fjalorin për përkthimet, por kujtonte edhe faktin e trishtë që Mirashi nuk po e priste me entuziazëm lirimin qe i afrohej. - Mua nuk ka kush më pret atje jashtë, - thoshte, - këtu të paktën ju kam ju, shokët e burgut. Dhe vërtet nuk arriti të dalë nga hekurat e burgut, e lanë të vdiste me vetëdije, mes dhimbjesh të papara, atë kolos të arsimit dhe kulturës shqiptare.

As atij dhe as intelektualëve të tjerë të Mesagjerisë, si Lazër Radi, Mihal Sherko, Mit’hat Araniti, Jusuf Vrioni, Mihal Zallari, e të tjerë, të cilëve nuk iu përmend kurrë as puna e tyre e çmuar e paraluftës për këtë vend, as puna e mundimshme e burgut për të ndriçuar me kulturë sadopak mishmashin e çmendur social që solli revanshi për pushtet, duke e trajtuar si punë skllavi, që vlente vetëm një copë bukë në ditë.

Për ironi të fatit, Ivanaj i shërbeu edhe i vdekur kulturës së vendit të tij, pasi trupi u përdor nga studentët e anatomisë në Fakultetin e Mjekësisë. Kurse Biblioteka e tij me 16.000 libra, kushedi se kujt dhe për çfare mund të ketë shërbyer!? 

Në vazhdim të ironisë së fatit, në fillim të viteve ’80, fillova punë në Ndërmarrjen Artistike “Migjeni”, Tiranë, tek “Fabrika e Drurit” dhe, pas nja tre vitesh punë, kalova në repartin e punimeve me kashtë. Godina ishte ish Burgu i Artizanatit, kati i dytë, krahu i majtë… Tavolina e punës pranë dritares. Kur po flisja me tim atë... dhe ia përmenda gjatë bisedës këto... mbeta e nemitur kur m’u përgjigj: - Në atë dhomë kam qenë i burgosur dhe tavolinën e punës e kisha pikërisht aty ku ulesh ti sot!!

Nuk mund të përfytyrohet përshtypja pas atyre fjalëve, e cila më ka shoqëruar tërë ato vite që kam punuar në atë repart-burg artistësh. Dija çfarë personalitetesh kishin ushtruar artin mundimshëm të përkthimit aty, në kushte çnjerëzore, ndërkohë që pas shumë vitesh aty vazhdonte të prodhohej “arti” i ndërmarrjes, me normë tepër të rritur, dhe vetëm për ambient intelektual nuk bëhej fjalë. Më dukej përdhosje e një tempulli kulture ai vend, ndonëse kishte qenë burg, qoftë dhe vetëm prej emrave të personaliteteve që  dikur kishin mbijetuar aty.

Nga kujtimet e tim eti, si dhe nga sa kam lexuar më pas për Mirash Ivanajn nga Lazër Radi, Jakov Milaj, etj., të gjithë bashkohen në një mendje për vlerat e kësaj figure madhore intelektuale, kështuqë kam krijuar respektin më të madh për të si pedagog, si njeri dhe si zyrtar. Ai më duket një lloj Simurdeni i Hygoit, një idealist nga të paktët, jo fals, por zbatues i përgjegjshëm i parimeve dhe detyrimeve të tij, ushtar i ligjit deri në sakrifikim, respektues i tij deri në perfeksion, aq ndershmërisht, sa as nuk i përkrahu, e as nuk i humbi gjatë jetës miqtë e dishepujt e tij. Hakmarrësi i vetëm për ndëshkimin e merituar studentor qëlloi aq i lig e i pushtetshëm, sa i mori mizorisht jetën. Atij dhe shumë e shumë të tjerëve…

Idetë e Ivanajt mbi arsimin laik do t’i konsideroja mjaft revolucionare për periudhën kur u zbatuan. Mendoj se ato u bënë forcë e madhe lëvizëse në emancipimin e mëtejshëm të shtetit të ri shqiptar, ende në udhëkryqe politike e me ekzistencë të diskutueshme në tryezat e bisedimeve evropiane të paraluftës. Synimi për një arsim cilësor, të prekshëm nga të gjitha shtresat e shoqërisë gjysmëfeudale shqiptare, të pandikueshëm nga interesa joshtetërore, qofshin ato fetare apo tregtare, të huaja apo vendase, vënia e theksit tek rritja e frymës kombëtare e patriotike në vend të frymës fetare të çdo lloji, përfshirja në sistem e elementit sa më të aftë pedagogjik, shpërndarja e rrjetit të shkollave sa më gjerë në territorin e Shqipërisë, e bëjnë Mirash Ivanajn një drejtues, pedagog, zyrtar e figurë të shquar të shtetit shqiptar. Paanshmëria e tij fetare, duke studiuar si Kuranin edhe Ungjillin, për të zyrtarizuar vetëm shkollën laike shtetërore, u mbështet në argumente të vlefshme e ligjore, në emër të një emëruesi të përbashkët: shqiptarisë.

Këtë duket se vlerësoi edhe mbreti Zog kur i besoi detyrën e Ministrit, pavarësisht nga debatet e mëparshme në gazetat e kohës. Dhe të gjitha detyrat që Mirash Ivanaj që ka mbuluar gjatë karrierës i ka marrë mbi supe jo për lavdinë e tij, por për të mirën e kombit shqiptar. Rezulton se ka shkëlqyer në të gjitha: si pedagog, drejtues, ministër, deputet dhe shtetar i lartë. Nxënësit e kujtojnë si mësues të gjithanshëm e drejtor model, të thjeshtë e të përkorë deri vetëmohim, të pasur vetëm në kulturë e libra, të saktë deri në habi, të rreptë deri në kufijtë e respektit për dinjitetin e tjetrit, por të pastër e atëror në shpirt e në qëndrim, ndonëse vetë pa fëmijë. Mësues që u blinte nxënësve veglat sportive me lekët e veta, për të mos harxhuar leket e shtetit. Kolegët e kanë përmendur si atdhetar të denjë, me një kulturë enciklopedike, dinjitoz, të thjeshtë, të edukuar, të pakomprometueshëm, të painteresuar për të rënë në sy. Ndërsa shteti shqiptar duhet ta kujtonte së paku për modelin e tij të drejtuesit dhe shtetarit, që nuk u përsërit më kurrë, për ndershmërinë e tij proverbiale, për përgjegjësinë profesionale, të mbajtur deri në çastin e fundit, në emër të dashurisë për këtë vend. Për këtë dashuri e përgjegjësi ai erdhi në Shqipëri dhe ra në grackën vdekjeprurëse të regjimit diabolik komunist. 

Erdhi të jepte dije dhe i morën jetën!

Figura e tij bie në sy sidomos sot, në një mjedis shtetarësh e administrate tejet të korruptuar, në një shoqëri ku blihet çdo gjë me para turpi, blihet provimi, emri, diploma, shërimi, publiciteti, shërbimi, dinjiteti… madje ky më kollaj se çdo gjë tjetër. Morali i Ivanajt si njeri e drejtues duhet të ishte ndërgjegja e këtij shteti, pasqyra ku ai të turpërohej përditë.

Uroj që ky aktivitet të shërbejë si jehonë e kësaj figure të pazëvendësueshme, si thirrje për pastrim moral, drejtuar kësaj klase politike që nëpërkëmb shoqërinë ku jetojmë, por edhe si ftesë për të gjitha institucionet e kujtesës dokumentare dhe dëshmitarët e mbetur të atyre viteve që të shprehen publikisht, për të bërë të mundur njohjen në popull të të gjithë emrave të nderuar të shtetit dhe kulturës shqiptare, të lënë qëllimisht në harresë.
